
Azkeneko hamarkadan Nafarroara etorri diren bost atzerritarretik bat Ekuadorkoa da

Azkeneko urteetan behera egin du Nafarroan erroldatutako ekuadortarren kopuruak, baina oraindik ere horixe da Foru Komunitateko atzerritar talde ugariena

Asteartea, 2009ko otsailaren 17a. Foru Komunitatean erroldatutako pertsona gehien dituen herrialdea Ekuador da. Izan ere, azkeneko hamarkadan Nafarroara etorri diren bost atzerritarretik bat bertakoa da. Hala, 2008ko urtarrilaren 1eko erroldako datuen arabera, 11.246 ekuadortar zeuden Foru Komunitatean erroldatuta, guztizko atzerritar kopuruaren %17,2. 
Datuok María Jesús Vicente Goikoetxea Etorkinak Artatzeko Bulegoko koordinatzaileak eman zituen ezagutzera, berriki, Nafarroako Ekuadortar Elkarteen Federazioak Iruñean eta Tuteran antolatu zuen hitzaldi zikloan. 

Hain zuzen ere, ekuadortarrek azkeneko hamarkadan Nafarroan izan duten bilakaera azaldu zuen Vicentek. Hala, 1999an Ekuador ez zen Nafarroan pertsona gehien zituzten hamar herrialdeetako bat, eta 2001az geroztik, berriz, Ekuador zerrendako buru da. Nafarroara ekuadortar gehien iritsi ziren urtea 2000.a izan zen, herrialdeko krisialdiaren ondorioz; urte hasieran 643 ekuadortar zeuden erroldatuta Nafarroan, eta urte amaieran, berriz, 4.552. 

2003ra arte, 3.300 bat ekuadortar etorri ziren urtero Nafarroara, eta urte horretatik aurrera, joera moteltzen hasi zen. Hala, 2005etik aurrera, Nafarroan erroldatutako ekuadortarren kopurua behera egiten hasi zen, eta hain zuzen ere, 2004az geroztik zenbateko hori %15 txikitu da. Vicentek adierazi zuzenez, honako arrazoi hauen eraginez, neurri batean: “sarrera bisa eskuratzea derrigorrezkoa delako, lehenengo urteetan iritsi zirenetako batzuek Espainiako nazionalitatea lortu dutelako (eta ondorioz estatistiketan legezko espainiarrak direlako), eta batzuk jaioterrira itzuli direlako”. 
Nolanahi ere, erroldatutako ekuadortar gehien dituzten erkidegoetan bederatzigarrena Nafarroa da. Bestalde, Estatistikako Institutu Nazionalaren arabera, 2008ko urtarrilaren 1ean 65.045 atzerritar zeuden Foru Komunitatean, guztizko biztanle kopuruaren %10,48. 

Nafarroako ekuadortarrei buruzko datuak
Beste atzerritar talde batzuekin alderatuz gero, ekuadortar immigrazioan emakumeek pisu handiagoa dute. Izan ere, oro har etorkin gehienak gizonezkoak izaten dira, baina ekuadortar immigrazioari so eginez gero, maskulinizazio indizea txikiagoa da (%108,06). 
Bestalde, etorkinen artean ohikoa den moduan, ekuadortar gehienak lan adinekoak dira. Nafarroako biztanle guztiak kontuan hartuz gero, mendekotasun maila %50ekoa da; ekuadortarrak bakarrik kontuan hartuz gero, berriz, %22,49koa. 

Banaketa geografikoari dagokionez, ekuadortar gehienak Iruñean (%38) eta inguruko herrietan bizi dira. Hala, hiriburuan, Atarrabia, Barañainen, Berriozarren eta Burlatan Foru Komunitateko ekuadortarren %50 bizi dira. Tuteran 900 bat ekuadortar bizi dira, eta Lizarran, berriz, 700 bat. 

Gizarte Segurantzari dagokienez, 2008ko abenduan bertan izena emanda zeuden atzerritarren %20 ekuadortarrak ziren (guztizko izen-emateen %2). 

Izen-emate gehienak araubide orokorrekoak ziren (%77,6), atzerritarren batez bestekotik gora. Autonomoen araubideko izen-emateak, berriz, %4 ziren, batez bestekotik behera (biztanle guztien %9 eta atzerritar guztien %17). Lan motari dagokionez, azkenik, %11 etxeko lanak egiten dituzten emakumeak dira (lan hori egiten duten atzerritarren %25 emakume ekuadortarrak dira). 

